Татарстан Республикасы Спас  муниципаль районы
“Болгар шәһәренең 2нче гомуми урта белем  бирү мәктәбе”

муниципаль  белем бирү учреждениесе
                               Акция
“Мин татарча                                             сөйләшәм”

                                            2010 ел 
                            “Мин татарча сөйләшәм”
Максат: 1. Татарстанда яшәүче халыкларның дәүләт теле булган
татар телен саклау, өйрәнү һәм үстерү;
2. Бөек Җиңүнең 65 еллыгы уңаеннан  укучылар күңелендә

сугыш чорын, сугышның авырлыкларын кичергән,

намуслы хезмәт белән көн күргән сугыш һәм тыл

ветераннарына олы хөрмәт хисе тәрбияләү;
3. Укучыларны һәм акциядә катнашучыларны татарча

аралашуга тарту.

Үткәрү урыны:  Болгар шәһәренең 2нче урта гомуми белем бирү мәктәбе, Болгар шәһәренең “Туган якны өйрәнү” музее, шәһәр үзәк китапханәсе. 

Җиһазлау: Акциянең эмблемалары, тел турындә мәкальләр, әйтемнәр, Бөек Җиңүнең 65 еллыгына багышлап ясалган плакат.

                              Татарча да яхшы бел,
Русча да яхшы бел,

Инесе дә безнең өчен

Иң кирәкле матур тел.

Знай хорошо татарский язык,

Знай хорошо русский язык,

Оба языка для нас

И оба нужны и красивы.
Кырык бердә киткән ир-егетләр,

Җаннар газизрәк әтиләр

Саубуллашып юлга киткән чакта

Калганнарга васыять әйттеләр:

Нык булыгыз. Сез дә сынатмагыз.

Сезгә кала бөтен авырлык.

Безне каршы алыр көн җиткәнче, 

Бирсен ходай сезгә сабырлык... 

        Бөек Җиңүнең 65 еллыгына багышлап үткәрелгән әлеге акция Бөек ватан сугышы елларында халкыбызның фронтта һәм тылда күрсәткән тиңдәшсез батырлыгы үрнәкләре белән яшь буынны таныштуру максатын күздә тотып үткәрелә. 
   Акция “Туган якны өйрәнү” музеендә үткәрелә һәм бу чарага сугыш ветераны хәзерге көндә Болгар шәһәрендә яшәүче Мөшәрәфә Гыйзатулла кызы Низамутдинова чакырылды.

Чара уздырыласы зал сугыш чорына багышланган китаплар, альбомнар күргәзмәсе; тылда балалар хезмәтен чагылдырган рәсемнәр; “Беркем дә онытылмый”, “Ветераннар”, “Якташыбыз Абдулла Алиш – фронтавик язучы” стендлары белән җиһазландырылды. 

Магнитофон язмасында “Свещенная война” (В.Лебедев-Кумач шигыре, А.Александров көе) җыры яңгырый.  Музыка әкренәя. Шул фонда Э.Мөэминованың түбәндәге шигъри юллар укыла:

Егерме ике. Июнь. Кырык бердә...

Җиргә афәт килде ул көнне.

Тарих каһәрләгән шушы көнне 

Мөмкинме соң оныту, мөмкинме?

1нче укучы.

Соңгы тапкыр кичә көлде дөнья,

Соңгы тапкыр кояш балкыды.

Таң атмады бүген, көн тумады,

Алды җирне сугыш ялкыны.

Музей директорына сүз бирелә.
       - Илебез халкы Бөек Җиңүнең 65 еллыгын  зурлап билгеләп үтәргә  әзерләнә. Вакыт сизелми дә үтә, хәзер инде сугышта катнашкан ветераннар  да  аз калып бара. Бүгенге көнгә Спас  районында барлыгы   Бөек Ватан  сугышында  катнашкан  69  ветеран  яши.  Шуларның  17се - хатын -кызлар. Ни кызганыч,  Җиңүнең  65 еллыгын бәлки  аларның барысы да  каршылый алмас, чөнки күбесе авыру, араларында  йөри алмый торганнары да бар.

      Бөек Ватан сугышына  безнең  районнан  ун меңнән артык кеше  китә, шуларның җиде меңнән артыгы  сугыш кырында  батырларча һәлак була. Безнең якташларыбыз  барлык  фронтларда да зур батырлыклар  күрсәтәләр. Алар Мәскәүне саклауда, Сталинград, Кырым, Кавказ, Курск өчен барган сугышларда, Ленинград блокадасын өзүдә тормышларын  аямыйча сугышалар. Европа илләрен  фашизм коллыгыннан азат итеп, Берлинга кадәр  барып җитәләр.

          Бөтен Советлар Союзы халкы—татары да, русы да, әрмәне дә, грузины да, белоруслар һәм украиннар  бердәм булып дошманга каршы күтәреләләр. Ул вакытта кешене  милләтенә карап аеру дигән уй берәүнең дә  башына  килми.

       Илебез азатлыгы өчен  барган сугышларда  зур  батырлыклар күрсәткән районыбызның  биш кешесенә - Александр Максимович Беркутовка, Павел Яковлевич Гурьяновка, Петр Тимофеевич Лихачевка, Григорий  Михайлович  Мошанинга, Степан Петрович  Спирковка Советлар Союзы Герое исеме бирелә. Ә өч кеше—Алексей Иванович  Башкиров, Николай Иванович Зотов, Павел Алексеевич  Карпов тулы Дан орденнары кавалерлары исеменә лаек булалар. Бу  батырларның  соңгысы—Павел Алексеевич Карпов  һәрвакыт яшьләр алдында чыгыш ясап, зур патриотлык эше алып барды, Мәскәүдә үткәрелгән  Җиңү парадында  катнашып,  ил  җитәкчеләре белән  фотога төшеп кайтты.  Ул олы яшькә җитеп,  үткән көз көне  вафат булды.  Ватан азатлыгы өчен  барган Бөек Ватан сугышыннан  барлык якташларыбыз фронттан  орден-медальләр  тагып кайталар. 

            Сугыш  хатын-кызлар эше булмаса да, безнең районнан  байтак  кына яшь кызлар фронтка  китә. Аларның  күбесе  үзләре теләп китә. Кызлар  төрле частьләрдә хезмәт итәләр: кайберләре  санинструкторлар булалар һәм  алгы сызыктан яралыларны ташып бәйлиләр, госпитальләргә озаталар.  Мәскәү  күген дошман самолетлары һөҗүменнән   аэростатлар  белән саклый торган  частьләрдә  һәм шулай ук  зенит частьләрендә хезмәт итәләр.  

       Безнең күрше йортта гына яшәүче, инде  олы яшьтә булуына карамастан, төз гәүдәле, җитез генә бу апаны  мин яхшы беләм. Ул  элегрәк, таза-сау вакытта,  мәктәптә  укучылар алдында  сугышта күргәннәре турында  үз истәлекләре белән уртаклаша иде, 9 Май бәйрәмендә митингларда  һәрвакыт  чыгыш ясады.  Тынгысыз бу апаның  бервакытта да эшсез торганы юк. Җәй көне  йорт янындагы кечкенә генә   бакчасында эшли, чүп утый, яшелчәләргә су сибә. Без аның белән һәрвакыт исәнләшеп йөрибез.  Аңа бөтен  ишек алды  халкы  хөрмәт белән карый.

       Бу -   сугыш ветераны Мөшәрәфә Гыйззәтулла кызы  Низаметдинова. Тумышы  белән  ул безнең яктан  булмаса да, алтмыш  елдан артык  Спас районының Болгар шәһәрендә яши. Сугышка кадәр алар  гаиләсе Казанда тора. Әти-әнисе эшли, ә балалар мәктәптә укый.
      Хөрмәтле укучылар! Ә хәзер сүзне Мөшәрәфә апаның үзенә бирик, рәхим итегез, Мөшәрәфә апа!

Сугыш ветераны Мөшәрәфә Гыйззәтулла кызына сүз бирелә. 
( Мөшәрәфә апа сөйләгәннәрнең кыскача эчтәлеге).
     1941 елның   июнь ае.  Яңа гына урта мәктәп  имтиханнарын  гел бишкә  тапшырган Мөшәрәфә апаның шатлыгы  эченә сыймый. Озакламый аның  күптәнге хыялы тормышка  ашачак—ул самолетлар төзү инженеры булырга укырга керәчәк.  Икенче көнне үк  документларын  КАИга  илтеп тапшыра, гел бишкә укыганлыктан, аны  имтиханнарсыз  кабул итәләр.   

      Кояшлы, матур җәйге иртәдә,  алар соңгы тапкыр,  бөтен класс белән  бергә Казаннан ерак түгел генә Маркиз утрауларына  барырга  җыеналар. Иптәш кызын алырга дип керсә, анда елашып утыралар. Сугыш башлануы турында ул  шушында ишетә.

    Алар  мәктәпкә йөгерәләр. Ә монда инде  яралыларны кабул итәргә әзерләнеп, мәктәпне госпиталь итеп  көйли  башлаганнар.  Шуннан соң  алар фронт  хәбәрләрен көтеп яши башлыйлар. Башта сугыш  тиз бетәр  дип уйлыйлар.  Ләкин ул бик озакка сузыла.

      Көз көне  институтта укулар башлана. Алар хәтта  студентлар  белән Югары Осланга бәрәңге алырга да барып кайталар.

     Аннан кайткач, иптәш кызы белән  берәүгә дә әйтмичә,  хәрби комиссариатка  сугышка җибәрүләрен сорап, гариза язып  кертәләр.  Ләкин аларны, яшегез җитми дип,  кире борып чыгаралар.      
     Ниһаять, кырык икенче елның көзендә Мөшәрәфә апага повестка килә. Икенче көнне 96 кызны  товар  вагоннарына  төяп озаталар. Кая алып китүләрен  аларга  беркем дә әйтми. Юлда шактый озак барырга туры килә. Алган  азыкларын ашап бетерәләр, вагонны  “буржуйка” ягып җылыталар, аннары  ачыга башлыйлар, туңу үзәкләренә үтә.  Бервакыт  аларның поезды станциядән  читтәрәк туктый. Кызлар  вагоннардан  чыгалар. Көтмәгәндә, читтәрәк,  кечкенә чана  янында  Мөшәрәфә апа  бер бөтен ипи күреп ала. Ипине  тиз генә эләктерә дә, кузгалып  баручы вагонга сикерә. Ипине үзләрен озата баручы капитанга бирә. Аны барысына  тигезләп бүләләр, ул бер-ике кабарлык кына  эләгә. Шунда  капитан аңа болай ди: “Син сугыштан исән-сау кайтырсың, киң күңелле, яхшы кеше икәнсең...”  

    Тиздән алар тиешле урынга килеп җитәләр. Куе урман эче, башка берни дә юк. Алар урман кисә  башлыйлар. Бераздан  төрле армия частьләреннән  кызларны алырга киләләр. Ул  Ленинград  янындагы Волхов фронтының 256 нчы  укчы дивизиясенә эләгә. Яшь сугышчы монда күп нәрсәләргә өйрәнә: донесениеләр илтү өчен  атка  да  атланып йөрергә туры килә,  яралыларны да бәйли, атарга да өйрәтәләр. Монда күргән  мәхшәрне ул гомер буе оныта алмый.  Ленинград  блокадасы турында без китаплардан укып кына беләбез, ә ул аны үз күзләре белән күргән. 900 көнгә сузылган блокада вакытында  шәһәрнең   ярты миллионнан  артык кешесе ачлыктан, суыктан  катып үлгән. Сугыш кырында да  солдатлар  күпләп кырылган. Кыш көне һәлак булган сугышчыларны күмү мөмкинлеге булмагач, кар астына гына күмә торган булалар, үзләре җылыну  өчен  хәтта өске киемнәрен салдырап алганнар.

     1943 елда аңа сержант исеме бирелә. Озак та үтми, күрсәткән  кыюлыгы өчен, ул сугышчылар арасында бик дәрәҗәле саналган  “Батырлык өчен” 

медале белән бүләкләнә. 

     Яшь, ябык  кына кыз яралыларны сугыш кырыннан ничек  алып чыгып бәйли  алды икән? Кайбер яралыларны чанага, икенчеләрен шинельгә салып  тарткан.  Бу  җирдә бик каты сугышлар барган.  Ветеран болай дип искә ала:“Безнең часть  Черная речка дигән  җирдә тора иде,  монда бик авыр сугышлар барды, сугышчылар бик күп кырылды,  бу  урындагы  кар  кеше каныннан  кып-кызыл  булды, күпме сугышып,  башка  мондый  куркыныч хәлне күргәнем булмады...” Мөшәрәфә апа бик күп сугышчыларның гомерләрен коткарып кала. Бинтлар беткәч, яралыларны  үзенең эчке күлмәген ертып бәйләгән вакытлары  да күп була. Берничә тапкыр үзе дә  аякларын өшетә.  Бу урыннар сазлыклы булганлыктан, аякларның коры вакыты булмады, дип сөйләде ул.   Шуңа күрә  сугышчан бүләкләре  арасында “Ленинград оборонасы өчен” медале аңа аеруча кадерле.

                   Сугыштан соң  читтән торып  ике еллык юридик мәктәпне тәмамлый,  тормышка чыгып, балалары тугач, югары юридик белем белем ала.  Башта Әлки  якларында эшли.  Болгарда  яши башлавына да  хәзер алтмыш  ел вакыт үткән. Мөшәрәфә  апа гомере буе җаваплы урыннарда эшли, монда райбашкарма комитеты секретаре булып  эшләгән.          
        Лаеклы ялга чыккач та ул тыныч кына яши алмый. Төрле бәйрәм вакытларында аны  укучылар белән очрашуларга  еш чакыралар. Ул яшьләр  белән аралашырга  ярата һәм һәр чыгышында сугыш турындагы истәлекләре белән  уртаклаша, фронтташ  дуслары турында сөйли. Хәтта аларның исемнәрен дә хәтерли. Хәзер ул инде олы яшьтә, сәламәтлеге дә әйбәт түгел.  Хәсрәтне күп күргән.  Ирен,  улын, кызының  ирен соңгы юлга озаткан. 
2нче укучы.

Сугыш чорындагы хатыннарның
Исемнәрен ташка нык уеп,

Кулдан килсә әгәр бронзадан

Һәйкәл куяр идем мин коеп.

Һәйкәл кояр идем, куяр идем,

Шәһәребезнең иң-иң түренә.

Матур көннәремдә, кайгым барда

Килер идем һәрчак бирегә.

3нче укучы.

Килеп йөрер идем шул һәйкәлгә

Батырлыкны кабат күрергә.

Өйрәнергә тормыш авырлыгын

Алар кебек җиңә белергә.

Сугыш чорындагы хатыннарның

Исемнәрен ташка нык уеп,

Һәрберсенә кызыл бронзадан,

Һәйкәл куяр идем мин коеп.

4нче укучы.

Гитлерчылар үзләре басып алган җирләрдә бик күп кешене җәзалап үтергәннәр. Йөз меңнәрчә кеше фашист төрмәләрендә, концлагерьларда газап чиккән. Алар арасында безнең якташыбаз Абдулла Алиш та була. 

(Экранда Абдулла Алиш портреты һәм аның китаплары күрсәтел, А.Алишның шигырьләре һәм аңа багышлап язылган башка язучыларның шигырьләре укып кителә).
9а сыйныф укучысы Рахматуллина Рәмзия башкаруында “Солдатлар” (Р.Әхмәтҗанов шигыре, Ф.Әхмәдиев көе) җыры башкарыла. 

Исәннәрнең кадерен белик!

Үлгәннәрнең каберен белик! 

